
        
            
                
            
        

    
	Ч. Арьяасүрэн

	 

	СҮҮЛЭНХҮҮ ЗАМЫН ХӨДӨЛГӨӨНИЙГ ЗОХИЦУУЛСАН НЬ

	(сургуулийн бага насныханд)

	 

	АРВАН ХОЁРДУГААР ҮЛГЭР

	 

	"АРДЫН БОЛОВСРОЛЫН ЯАМНЫ ХЭВЛЭЛ" УЛААНБААТАР хотноо 1991 онд эрхлэн хэвлүүлсэн " СҮҮЛЭНХҮҮ" номоос

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

Сүүлэнхүү телевизийн нэвтрүүлэг үзэж суулаа. Хүүхэлдэйн хотод гудамжийн хөл хөдөлгөөн улам их болов. Түүний учир бол оршин суугчид нэмэгдсэнийх ажээ. Явган хүний зам ч заримдаа мөр мөрөө шүргэн явахаас аргагүй болно.

	Засмал замын уулзварын хажууд зоосон улаан, шар, ногоон гэрэл дохио тасралтгүй ээлж ээлжээр асаж унтарна.

	Энд бидний хуучин танил Сүүлэнхүү сэргийлэгчийн дүрэмт хувцас өмсчихсөн эрээн дохиур мод бариад жолооч, явган зорчигчид замын хөдөлгөөний дэглэмийг хэрхэн сахиж байгааг ажиглан зогсоно.

	Гэтэл Нуугдаажав, Зугтаажав, Унтаажав, Эрхлээжав дөрөв тэшүүртэй шаахай өмсчихсөн авто машины замаар хоккей тоглосоор айсуй. Сүүлэнхүү чанга яригчаар:

	 

	Засмал замаар гулгах аюултай

	Зайлж түргэн холдоорой, хүүхдүүд ээ!

	Машины дугуй гулгаад

	Маш хэцүү байна

	Авто хөсгөөс болгоомжлохгүй бол

	Аюул осолд амархан өртөнө

	 

	гэж тэдэнд анхааруулав. Эрхлээжав шайб цохих гээд халтирч ойчоод араасаа ирж явсан ачааны автомашины дор золтой л орчихсонгүй. Жолооч нь хашир эр байсан тул холоос тоормосолсон болохоор дороо зогслоо. Эрхлээжав айсандаа нүд нь орой дээрээ гарчихсан,

	— Ээж ээ, аав аа! гэж хашхиран дуудаж тэшүүрийн талбай уруу ум хумгүй арилав. Түүний хойноос нөгөө гурав нь бүдчиж, ойчин алдан гүйлээ.

	Удалгүй Хумбага гэдэг хүүхэд цоо шинэхэн унадаг дугуйгаараа засмал замаар машинтай уралдана гэж онгироод Сүүлэнхүүг,

	— Зогсоорой! гэж хэлэхийг тоолгүй цааш давхиад дүүрэн хүнтэй автобусны хажууг мөргөөд унадаг дугуйгаасаа холби үсэрч тарьсан модтой хайсан дотор ойчив. Сүүлэнхүү түүний дэргэд гүйж хүрээд эвтэйхэн өргөн босгож,

	— Хөл гар зүгээр үү. Толгой чинь өвдөж байна уу? гэж асуув. Тэр хүү айсандаа нүднээсээ нулимс дуслуулан,

	— Зүгээр ээ гэж дөнгөж дуулдах төдий амандаа шивгэнэв. Сүүлэнхүү:

	 

	Хашаа дотроо тоглох л

	Аюул осол гарахгүй

	Авто хөсөг явахгүй

	Хамгийн тохиромжтой байдаг

	 

	гэж сургаж, Хумбага хүүг унадаг дугуйнд мордуулаад гэр уруу нь явууллаа.

	Олон хүний дундаас тод улаан бошинзтой нэг охин ном уншсаар гарцгүй газраар зам хөндлөн гарах гэхэд Сүүлэнхүү,

	— Хүн амьтан сүлжилдсэн засмал зам гэдэг чинь уншлагын танхим биш шүү. Номоо цүнхэндээ хийгээд «Гарц» гэсэн бичигтэй явган зорчигчийн замаар гараарай гэв.

	Замын гэрэл явган хүмүүст дохио өгч «явж болно» гэж ногооноор аслаа. Нөгөө тод улаан бошинзтой охин түүнийг хараад их л додигор алхлаа. Тэр мөчид нөгөө талд «Зогс» гэж улаан гэрэл асжээ. Урагш явахыг хориглосон болохоор автомашин хурдаа хасан цувралдан ирж, ар араа дагаж зогслоо. Автомашинууд явган хүмүүсийн гарахыг хүлээж «явж болно» гэдэг дохио харж, байраасаа огт хөдлөхгүй журамтайхан зогсож байхад, аавынхаа авч өгсөн зургаан дугуйтай битүү бүрхүүлтэй зууван хэлбэртэй машин жолоодсон Дүрсгүйжав гэдэг жаал, хүүхэлдэйн хотын төв гудамжид анх удаа орж ирэв. Янз бүрийн машин үзээд Дүрсгүйжав бүр гайхаж хоцорлоо. Хэлбэр дүрсээрээ тоглоомын модон морийг санагдуулмаар машин олон байв. Тийм авто морьдын дөрвөн хөлийн оронд дөрвөн жижиг дугуй байх ажээ. Хүүхэлдэйнүүд тэдгээр морийг унаад дөрөөнд нь хөлөө хийж, гараараа чихнээс нь барин жолоодон явна. Морины нүдний гэрэлтүүлгийн хоёр, дэнлүү, амны нь оронд алмайрсан зорчигчдыг сочоох дохионы хоолой байна.

	Нисэх онгоц шиг шувтан хэлбэртэй шөвгөр хошуутай, өвөртөө жолооч нь, ард нь зорчигч суудаг машин ч байв. Тракторынх шиг гинжин дугуйтай машин, мах татдаг машиных шиг мушгиа дугуйтай болхи хөдөлгөөнтэй машин явна.

	Өөр нэг тийрэлтэт нисэгч яндан хэмээх автомашин Дүрсгүйжавт хачин санагдав. Тэр машины дэргэд очиж үзэхэд дөрвөн дугуйн дээр бэхэлсэн урт хоолой байв. Хоолойны дотор байгаа түлш шатаж яндангийн сүүлээр утаа гадагш манарахад машин урагш хурдалснаа, өндөр авч нисэх ажээ.

	Дөрвөлжин, бөөрөнхий, гинжтэй, гинжгүй, бүхээгтэй, бүхээггүй олон янзын машин механизмыг хараад Дүрсгүйжавын толгой эргэв. Нэг зууван хар машин дохиогоо жингэнэтэл дуугаргахад тэр цочиж,

	— Явган зугаалсан дээр шиг байна. Юу ч үзэж амжихгүй нь гээд машинаа зам дээр орхив.

	Хүүхдүүд замын хажууд хөл бөмбөг тоглож байхыг харсан Дүрсгүйжав тэдэн дээр гүйж хүрлээ. Тоглоомд улайрсан хүүхдүүд Дүрсгүйжавыг хажуугаасаа орж ирснийг ч мэдсэнгүй. Дүрсгүйжав нэг жаалаас бөмбөг булааж аваад хөөсөөр яах ийхийн завдалгүй зам дээр гарав.

	— Зогс! Зам дээр тоглож болохгүй гэж Сүүлэнхүү чанга яригчаар хашхирлаа. Тэгэхэд Дүрсгүйжав,

	— За яамай, зам дээр бөмбөг сайхан ойж байхад хэн түүний үгийг сонсох юм бэ гээд өшиглөтөл бөмбөг, урдаас ирж яваа хөнгөн тэрэгний дугуйд дайруулж писхийтэл хагарч орхив.

	— Хараа биз. Чи өөрөө эсэн мэнд үлдсэндээ баярлах ёстой гэж Сүүлэнхүү чанга яригчаар Дүрсгүйжавт хатуухан санууллаа.

	Хүүхдүүд бөмбөгөө хагалуулсандаа уурсаж Дүрсгүйжавыг дайрах гэтэл Сүүлэнхүү шүглээ тасхийтэл дуугаргав. Зугаатай хүүхдүүд шүглийн дуу сонсоод биеийн тамирын талбайн зүг гүйлээ.

	Тэр хооронд Дүрсгүйжав самбаачилж машиндаа суугаад улаан гэрэл асаж, хаалттай дохио өгсөөр байтал ухасхийв. Явган зорчигчид гудамж хөндлөн гарч явахад дундуур нь зүсэн таяг тулсан эмгэнийг золтой л дайрчихсангүй. Тэр эмгэнийг улаан бүч зүүсэн нэг жаал хүү самбаачилж өөр уруугаа татаагүй бол Дүрсгүйжавын жолоодож явсан машины дугуйн доор орчих байлаа. 

	Дүрсгүйжавыг зогсоох гэж Сүүлэнхүү хэд дахин шүгэлдэв. Дүрсгүйжав хар хурдаараа давхина. Сүүлэнхүү дараачийн уулзварын зохицуулагч Өөдөсхөнд богино долгионоор зургаан дугуйтай битүү бүрхүүлтэй машин жолоодсон жаалыг зогсоохыг анхаарууллаа.

	— Тэр чинь ямар буруутай юм бэ гэж Өөдөсхөнийг асуухад,

	— Улаан гэрлээр дайрч гарсан юм гэж Сүүлэнхүү хариулав: Өөдөсхөнийг

	— За мэдлээ гэж хариу хэлэхийн хооронд Дүрсгүйжав давхин ирж ногоон гэрлээр сум заасан зүг зүүн гар тийшээ эргэж явсан машинуудын хоорондуур орж дайруулчих шахахдаа сандарч жолоогоо баруун тийш нь мушгиж, гудамж хөндлөн гарахдаа машинаа замын хажуугийн өвгөн улиас мөргүүлж, өөрөө бүхээгээсээ тэртээ хол шидэгдэв.

	Сүүлэнхүү Өөдөсхөн хоёр сэргийлэхийн машинаар, хэцүүдчихсэн Дүрсгүйжав дээр ирэв. Сүүлэнхүү машиндаа гүйж ороод харилцуурыг авч түргэн тусламж дуудлаа.

	03 гэсэн тоотой машин тэр дороо дохиогоо хангинуулсаар хүрч ирэв. Дотроос нь цагаан халаадтай хоёр бүсгүй гарч ирээд Дүрсгүйжавыг дамнуурга дээр тавиад гэмтлийн эмнэлэг уруу авч явав.

	Маргааш нь Сүүлэнхүү эмнэлэгт хэвтэж байгаа Дүрсгүйжавыг эргэж очлоо. Сүүлэнхүү түүнд алим, мөхөөлдөс, бас «Замын хөдөлгөөний дүрэм» гэдэг ном авчирчээ.

	— Сүүлэнхүү чамд их баярлалаа. Одоо би энэ дүрмийг бүгдийг нь цээжилнэ гэж Дүрсгүйжав хэлэв.

